Eider Rodriguez: “Boterearen gaia liluragarria zait”

Eider Rodriguezek (Errenteria, 1977) irakurleen estimazioa eta adituen arreta irabazi zituen bere aurreko bi liburuekin: “Eta handik gutxira gaur” eta “Haragia”. Igartza bekaren laguntzaz idatzi du hirugarren hau, eta ziur gaude ez duela aurrekoek baino zeresan gutxiago emango.

Zure hirugarren liburua da “Katu jendea”, eta hau ere ipuin-bilduma. Generoarekiko fideltasunaz hitz egin liteke ala…?

Behin nobela bat idazteko ideia izan nuen. Datuak eta dialogoak biltzen hasi nintzen, pertsonaiak, eszenak… zirriborratzen. Baina idazten jarri eta ipuin ez oso luze batean ebatzi nuen dena, beraz ez dakit, ez natzaio konzienteki fidel baina agian kongenitoa da.

Hala ere, aurreko liburuen aldean, badago garapen bat, bilakaera bat.

“Katu jendea”ko ipuinak luzeagoak dira oro har aurreko liburuetakoak baino, hori aldatu da. Eta ipuinari barrutik begiratuz gero ere aldatu dira gauza batzuk: bataz beste pertsonaia gehiago daude ipuineko, eta pertsonaia horiek ertz gehiago dituzte aurreko liburuetakoak baino. 

Narratzailearen begirada maltzur samarrak jarraitzen duen arren, pertsona eta egoera guztiak ez dira hain muturrekoak, batzuk “naturalagoak” dira, nolabait.

Nire oraingo eta lehenagoko ipuinetan dagoen jendea oso normala da, baita muturrekoenak ere, telebista ikustea edo bizilaguna zelatatzea bezalakorik ez dago jende  normal guztia anormala dela berresteko. Jende normal harengandik zer erreskatatzen dugun, zer kontatzen dugun: horixe da beharbada lehengoekiko alde nagusia. Alegia, beste bi liburuetan jendearen alde ezkutuari eta perbertsoari jarri niola arreta, eta oraingoan neurtuago ibili naizela, apalago. Liburuan azaltzen diren pertsonak, ordea, betikoak dira: gure inguruan bizi dira, edo gara.  

Beste aldaketa bat: plano eta foku desberdinak dituzten istorioak eraiki dituzu, protagonista bat baino gehiago dutenak…

Pertsonaia bakarreko ipuin bat badago, bi pertsonaiakoak ere badira bat edo bi. Baina nire desafioa zen pertsonaia gehiagoko ipuinak sortzea, ez agian lehen planoan egoteko, baina bai atzean, kontestuari buruz gauzak esanez, garaiari buruz, geografiari buruz... Ipuinei bolumen gehiago ematea izan da nire nahia.

Zazpi istorio diren arren, badira behin baino gehiagotan azaltzen diren gaiak. Esaterako, pertsonaien arteko botere eta mendekotasun.

Bai, boterearen gaia liluragarria zait, bai boterea bilatzen duenaren ikuspegitik, baina baita norbaitek menderatzea bilatzen duenaren ikuspegitik ere. Oso harreman tranposoak dira, oso arriskutsuak, baina era berean oso ohikoak, bizitzaren esparru guztietan aurki daitezke: familian, bikote harremanean, lanean, lagunartean...

Eta aurrekoari loturik, edertasunak edo haren faltak pertsonengan duen eragina nabarmena da behin eta berriz. 

Oso lotuta dago boterearekin. Edertasuna izan daiteke egokia beste inor menperatzeko, baina baita ere menperatua izateko. Ederrek, normalean, ahalik eta jende gehien erakarri nahi izaten dute, bere boterea ikusgarri bilakatzeko-edo. Bestalde, jendeak, ederrak menperatu nahi izaten ditu, motibo berberagatik: ederra den norbait menperatzeak boteretsuago egiten gaitu. Hor interes talka bat gertatzen da, oso bortitza batzuetan. Gainera, edertasuna efimeroa denez, eder denarengan halako antsietate bat sortzen da, iraungitzearen kontrako borroka bat. Ez dut uste erraza denik edertasuna kudeatzea.

Zer harreman duzu zuk, edertasunarekin?

Erakarri egiten nau, kulturala dela uste dut. Pertsona eder bat ikusten dudanean, berdin dio zein generotakoa den, begiratu egiten diot. Pena da ezin diegula aurrez aurre begiratu eder direnei, umeek erakargarria zaien zerbaiti begiratzen dioten biluztasunaz, esan nahi dut. Batetik, geurekoikeriagatik: kosta egiten da hurkoari edertasuna aitortzea. Bestetik, jende eder askok ez dakielako enkajatzen bestearen begiratua.

Sexualitatearen fase desberdinak agertzen dira istorio hauetan: itzartzen denetik amatatzen den arte, tarteko gaztaro eta helduaroan barrena; nahita egin duzu erakuspen zabal hori?

Ez, ez dut nahita egin. Baina edertasuna bezala, sexualitatea ere bilakatuz joaten da, eta ez dauka inongo zerikusirik 11 urteko mutiko baten sexualitateak 65 urteko gizon batenarekin, kirol diferenteak dira.

Sexua lehen ere agertzen zen. Amatasuna, berriz, gai berria duzu, ezta?

Ez dakit gai berria dudan, lehenago ere agertu diren umedun amak. Egia da, “Katu jendea”n amatasunaz bete-betean hitz egiten duen ipuin bat badagoela, erditu berri baten monologoa. Azken batean, egunero gertatzen zaizkigu gauzak eta gertakizun horiek gure nortasuna egin edota eraldatzen dute, eta ondorioz, baita gure idazteko manera eta materia ere. Amatasuna da gertatu zaidan “gauza” horietako bat, 

Ipuin bakoitzari buruz eskatuko dizut zerbait komentatzeko. Hasteko, liburuari izenburua ematen diona, “Katu jendea”, bi gizon-emakume helduren istorioa.

Bi gizon-emakume eta haien maskotak, gizakia eta aberea, sexua eta maitasuna, euskara eta erdara.

Bigarrena, “Hagina”.

Egun batetik bestera edertasuna atzean uztear dela dakien emakumea.

“Hazia”, emakume erditu berriaren bakarrizketa.

Norbaitek esan dit gogorra eta tristea dela, baina niri oso dibertigarria iruditzen zait... Oso ongi pasatu nuen idazten.

“Omarren uda”, haur saharar bat hartzen duen familiari buruzkoa.

Elkartasunaren intimitatea nolakoa izan daitekeen irudikatu dut ipuin honetan.

“On the road”, titulu ezaguneko nobelarekin zerikusirik ez duena…

Kerouac-en protagonistek adina kilometro egiten dituzten arren, literaturtasunik gabeko hainbat senide dago gure herrian. 

“Kapitalismoa”.

Ondasunei, jabetzei, negozioei... buruzko ipuin bat da. Familia-enpresa bat, belaunaldiz belaunaldi aberastuz joan dena.

Eta amaitzeko “Louis Vuitton”, Parisen girotua.

Edertasunak lotutako bi lagunen istorioa.
